
ᐊᕐᕌᒍᑕᒫᕐᓯᐅᒻᒥᑦ ᑲᑎᒪᕕᔾᔪᐊᕐᓂᖅ 
 
 
ᐃᖃᓗᐃᑦ, ᓄᓇᕗᑦ                    _                               ᐅᑐᐱᕆ 23-25, 2012 
 
ᐱᖁᔨᕗᖔᕈᑦ # RSA 12-10-14                            ᐃᓄᐃᑦ ᓱᕈᓰᑦ ᐃᓄᓕᕆᔨᒃᑯᑎᒍᑦ ᐱᓯᒪᔭᐅᕙᑦᑐᑦ        
          
ᐱᒋᐊᖅᑎᑦᑎᔪᖅ:   ᔮᒃ ᐊᓇᕈᐊᖅ 
 
ᐊᐃᑉᐲᔪᖅ: ᐊᑏᒪ Hᐊᑦᓚᕆ    
 
ᐃᒪᐃᒻᒪᑦ ᐊᑯᓂᐊᓗᒃ ᐱᓯᒪᑦᑎᔨᔅᓴᖅᑕᖃᑦᑎᐊᖃᑦᑕᖏᓐᓂᖓᓄᑦ ᐊᓯᖏᓐᓂᓪᓗ ᐃᑲᔪᖅᑕᐅᔾᔪᑎᔅᓴᓂᑦ ᓄᓇᕗᓕᒫᒥ, 
ᐃᓄᐃᑦ ᓱᕈᓰᑦ ᓴᐳᑎᔭᐅᔭᕆᐊᓖᑦ ᓄᓇᕗᑦ ᓯᓚᑖᓄᑦ ᐊᐅᓪᓚᖅᑎᑕᐅᒐᔪᖃᑦᑕᕐᖓᑕ, ᐊᒻᒪᓗ ᑲᑎᒻᒪᑦᑎᒍᓐᓃᐸᑦᑐᑎᒃ 
ᐃᓚᖏᓐᓂᒃ, ᐃᓄᐃᑦ ᐃᓕᖅᑯᓯᖓᓐᓂᒃ ᓄᓇᖅᑲᑎᖏᓐᓂᓪᓗ;   
 
ᐊᒻᒪᓗ ᐃᒪᐃᒪᑦ ᐃᓄᐃᑦ ᑭᒡᒐᑐᖅᑕᐅᑦᑎᐊᙱᓗᐊᖃᑦᑕᕐᖓᑕ ᐃᓄᓕᕆᔨᓂᑦ ᐃᓂᐅᕙᑦᑐᓂᑦ ᓄᓇᕗᒥ, ᑕᒪᓐᓇ 
ᐃᒪᐃᓕᖓᒍᑕᐅᓕᕐᐸᑦᑐᓂ ᐃᓄᓕᕆᔾᔪᑕᐅᕙᑦᑐᑦ ᓈᒻᒪᖃᑦᑕᖏᒻᒪᑕ ᐃᓄᐃᑦ ᐅᑉᐱᕆᔭᖏᓐᓄᑦ ᐃᓕᖅᑯᓯᖓᓐᓄᓪᓗ;  
 
ᐊᒻᒪᓗ ᐃᒪᐃᒻᒪᑦ ᔪᓚᐃ 2011ᒥ ᓄᓇᕗᒥ ᐃᓄᓕᕆᔨᒃᑯᓐᓂ ᕿᒥᕐᕈᓂᐅᓚᐅᕐᓯᒪᔪᒥ ᐅᓂᒃᑳᓕᐊᖑᓯᒪᔪᑦ, ᓄᓇᕗᑦ 
ᒐᕙᒪᒃᑯᖏᓐᓂ, ᓇᓗᓇᐃᕐᓯᔪᒻᒪᑕ ᑕᒪᒃᑯᓂᖓ ᐃᓱᒫᓗᓇᓪᓚᕆᓐᓂᖏᓐᓂᒃ ᐃᓄᓐᓄᑦ ᐊᒻᒪᓗ ᐊᑐᓕᖁᔨᔾᔪᑎᖃᔪᔪᑦ 
ᑲᒪᒋᔭᐅᖁᓪᓗᒋᑦ; 
 
ᐊᒻᒪᓗ ᐃᒪᐃᒻᒪᑦ ᕿᒥᕐᕈᓂᐅᔪᔪᖅ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑕᐅᕙᑦᑐᑦ ᒪᓕᒐᕐᒥᒃ ᐊᖅᑯᑎᒋᓪᓗᒋᑦ 
ᐃᓄᓕᕆᔨᒃᑯᓐᓂ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ ᐃᓕᓴᕆᔭᐅᓯᒪᒻᒪᑦ ᓯᕗᓪᓕᐸᐅᑦᑎᐅᔾᔭᐅᔭᕆᐊᖃᕐᓂᖓᓂᒃ ᓄᓇᕗᑦ 
ᒐᕙᒪᒃᑯᖏᓐᓂ-ᓄᓇᕗᑦ ᑐᙵᕕᒃᑯᓐᓂᐋᔩᖃᑎᒌᓐᓂᖅ ᑎᑎᕋᖅᑕᐅᓯᒪᔪᓂᑦ;   
 
ᐊᒻᒪᓗ ᐃᒪᐃᒻᒪᑦ ᐋᖅᑭᒋᐊᑦᑎᐊᕆᐊᖃᕐᓂᖏᑦ ᓄᓇᕗᒥ ᐃᓄᓕᕆᔾᔪᑕᐅᕙᑦᑐᖅ, ᐊᓯᔾᔨᖅᑕᐅᓗᑎᒃ ᒪᓕᒐᓕᐊᖑᓯᒪᔪᑦ, 
ᐊᑐᐊᒐᑦ ᐊᒻᒪᓗ ᖃᓄᖅᑑᕈᑎᔅᓴᑦ, ᐃᓕᓴᕆᔭᐅᓯᒪᔪᑦ ᓄᓇᕗᑦ ᒐᕙᒪᒃᑯᓐᓂ 
ᓯᕗᓪᓕᐸᐅᑦᑎᐅᔾᔭᐅᔭᕆᐊᖃᓪᓚᕆᓐᓂᖓᓂᒃ, ᐊᒻᒪᓗ ᒫᓐᓇ ᑲᒪᒋᔭᐅᕙᓪᓕᐊᓕᖅᑐᓂ, ᓄᓇᕗᑦ ᑐᙵᕕᒃᑯᑦ 
ᐱᖃᑕᐅᓪᓗᑎᒃ;   
 
ᐊᒪᓗ ᐃᒪᐃᒻᒪᑦ ᐊᕐᕌᒍᑕᒫᕐᓯᐅᒻᒥᑦ ᑲᑎᒪᕕᔾᔪᐊᕐᓂᕆᓚᐅᕐᓯᒪᔭᖓᓐᓂ ᐅᑐᐱᕆ 2010ᒥ, ᐃᓚᒋᔭᐅᔪᑦ 
ᑎᓕᓯᓚᐅᕐᓯᒪᒪᑕ ᓄᓇᕗᑦ ᒐᕙᒪᒃᑯᖏᓐᓂ (1) ᐋᖅᑮᖁᔨᓪᓗᑎᒃ ᐃᓄᓕᕆᔨᒃᑯᑎᒍᑦ ᓱᕈᓯᕐᓂᑦ 
ᐱᓯᒪᔭᐅᑎᑦᑎᓂᐅᖃᑦᑕᓂᐊᖅᑐᒥᒃ ᓇᓗᓇᐃᕐᓯᒪᑦᑎᐊᓪᓚᕆᓪᓗᓂ ᓴᐳᔾᔨᓂᖅ ᐊᑐᖅᑎᑦᑎᒋᐊᒃᑲᓂᕐᓂᕐᓗ ᓱᕈᓰᑦ 
ᐃᓄᑦᑎᑐᑦ ᐅᖃᐅᓯᖓᓐᓂᒃ, ᐃᓕᖅᑯᓯᖓᓐᓂᒃ ᐱᖅᑯᓯᖓᓐᓂᓪᓗ; ᐊᒻᒪᓗ (2) ᐋᖅᑮᖁᓪᓗᒋᑦ ᐱᓯᒪᔭᐅᓚᐅᖅᑎᓪᓗᒋᑦ 
ᐃᓄᓕᕆᔨᒃᑯᑎᒍᑦ ᑲᒪᔾᔪᑕᐅᖃᑦᑕᓂᐊᖅᑐᒥᒃ ᐊᑕᐅᑦᑎᒃᑯᑦ ᕿᒥᕐᕈᔭᐅᑎᓪᓗᒍ ᓱᕈᓯᕐᓄᑦ ᐃᓚᒌᓄᓪᓗ ᐃᑲᔫᑕᐅᕙᑦᑐᒧᑦ 
ᒪᓕᒐᖅ ᐃᓚᖏᓐᓄᑦ ᐃᓚᒋᔭᐅᓕᒃᑲᓐᓂᖃᑦᑕᓂᐊᖅᑎᓪᓗᒋᑦ ᐃᓄᐃᑦ ᓱᕈᓰᑦ ᐊᒻᒪᓗ ᓄᓇᖅᑲᑎᖏᓐᓄᑦ;   
 
ᒫᓐᓇ, ᑕᐃᒪᐃᒻᒪᑦ, ᐋᖅᑭᓕᕐᓕ ᐃᓚᒋᔭᐅᔪᑦ ᑎᓕᐅᕆᕗᑦ ᓄᓇᕗᑦ ᒐᕙᒪᒃᑯᖏᓐᓂ ᐱᔭᕇᕐᓯᖁᓪᓗᒋᑦ 
ᐋᖅᑭᒋᐊᕐᓯᓂᕐᒥᒃ ᑲᒪᒋᔭᐅᖁᓪᓗᒋᑦ ᐋᔩᖃᑎᒌᖃᑎᖃᖃᑦᑕᕐᓗᑎᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᑐᐊᕕᕐᓇᓪᓚᕆᑦᑐᑦ 
ᐱᓪᓚᑦᑖᕌᓗᐃᑦ ᓈᒻᒪᖏᓐᓂᐅᔪᑦ ᐃᓄᓕᕆᖃᑦᑕᓂᕐᒥ, ᐱᖃᓯᐅᑎᓪᓗᒋᑦ ᑕᐃᒃᑯᐊ ᑲᑦᑐᖓᐃᕈᑕᐅᓯᒪᔪᑦ ᖁᓛᓂ 
ᑎᑎᕋᖅᑕᐅᓯᒪᔪᑦ.  
 
ᐊᒻᒪᓗ ᓱᓕ ᐋᖅᑭᑲᓐᓂᓕᕐᓕ ᒐᕙᒪᒃᑯᑦ ᐃᓱᒪᒋᔭᖃᕆᐊᖁᓪᓗᒋᑦ ᐋᖅᑮᓂᕐᒥᒃ ᐃᓪᓗᒥᒃ ᐱᓯᒪᑦᑎᕕᐅᖃᑦᑕᕋᔭᖅᑐᒥᒃ 
ᓱᕈᓯᕐᓂᑦ ᐃᓄᓕᕆᔨᒃᑯᑎᒍᑦ ᐱᓯᒪᔭᐅᔭᕆᐊᓕᓐᓂᑦ.   
 
ᓈᒻᒪᓴᖅᑐᑦ: ᑕᒪᕐᒥᒃ       ᑲᔪᓯᔪᖅ: X 



ᐊᑭᕋᖅᑐᖅᑐᑦ:                 ᑲᔪᓯᙱᑦᑐᖅ:  
ᓂᕈᐊᙱᑦᑐᑦ                                                                                        
ᐅᓪᓗᖓ: ᐅᑐᐱᕆ 25, 2012                                                                                     

